
Eqqartuussissuserisut eqqartuussissuserisutullu 

fuldmægtigit ingerlaavartumik pinngitsooratik 

ilinniaqqittarnissaat pillugu nalunaarut Kalaallit 

Nunaannut atuuttoq 
 

 

   Kalaallit Nunaanni eqqartuussisarnermik inatsimmi nr. 305, 30. april 2008-

meersumi  § 78, imm. 5 naapertorlugu makku aalajangersarneqarput: 

 

Kapitali 1 

 

Ingerlaavartumik ilinniaqqinnermi peqataanissamut piumasaqaat 

 

   § 1. Eqqartuussissuserisoq eqqartuussissuserisutullu fuldmægtigi kinaluunniit 

eqqartuussissuserisutut inuussutissarsiornermi pingaaruteqartumut ilinniaqqinnermut 

ingerlaavartumik peqataasassaaq. 

 

   § 2. Eqqartuussissuserisutut inuussutissarsiornermi pingaaruteqartumut 

ilinniaqqinneq tassaavoq eqqartuussissuserisutut inuussutissarsiornermik 

ingerlataqarnermi tamanut pingaarutilik imaluunniit eqqartuussissuserisutut 

fuldmægtigip eqqartuussissuserisulluunniit sulianik isumaginninnissaannut 

pingaarutilik. Eqqartuussissuserisunut tunngaviusumik ilinniartitaanermi peqataaneq 

ilinniaqqinnertut naatsorsuunneqanngilaq. 

 

   § 3. Aammattaaq ilinniartitsinerup ingerlarnga § 1 malillugu ilinniaqqinnertut 

naatsorsuunneqassappat piumasaqaatit makku naammassineqarsimassapput: 

1) ilinniartitsinerup ingerlarngi tamarmik ataatsimut minutsinik 45-nik 

sivisussusilinnik ikinnerpaamik pingasunik ilinniartitsinermut 

immikkoortoqassapput, 

2) pikkorissartitsinerit ingerlannissaannut pilersaaruteqassaaq, anguniagaq 

nassuiarneqassalluni, ilinniartitsissut nassuiarneqassalluni imaluunniit 

ilinniartitsineq tamatumunnga assingusumik nassuiarneqassalluni, 

3) ilinniartitsisup sammisami pineqartumi ilinniartitsissummut piginnaasai 

neqerooruteqartumit uppernarsarneqarsinnaassapput, aamma 

4) eqqartuussissuserisup eqqartuussissuserisutulluunniit fuldmægtigip 

ilinniartitsinerup ingerlarngani peqataanerannut uppernarsaateqartoqassaaq, 

assersuutigalugu taanna tassaasinnaalluni pikkorissarnermut uppernarsaat 

ilinniartitsisumit atsiorneqartoq. 

   Imm. 2. Ilinniartitsineq pikkorissartitsinermik neqerooruteqartumi il.il. suliffiup 

avataaniittumi, eqqartuussissuserisut allaffianni il.il. imaluunniit eqqartuussissuserisut 

allaffiisa arlallit il.il. suleqatigiinnerisigut ingerlanneqarsinnaavoq. 

 

   § 4. Ingerlaavartumik ilinniaqqinnissaq pillugu § 1-imi piumasaqaat 

naammassiniarlugu eqqartuussissuserisoq eqqartuussissuserisutulluunniit fuldmægtigi 

eqqartuussissuserisutut inuussutissarsiornermi pingaaruteqartumut ilinniaqqinnermi  

ikinnerpaamik 54-inik immikkoortulimmi piffissap ukiut pingasut iluani 



peqataasimassapput, taamattorli tak. §§ 7-10, ilinniarnermi immikkoortut tamarmik 

minutsinik 45-nik sivisussuseqassapput. 

   Imm. 2. Eqqartuussissuserisut eqqarsaatigalugit imm. 1-imi piffissaq ukiunik 

pingasunik sivisussuseqartoq taaneqartoq ivertinneqarnerup kingorna qaammatip 

tulliuttup aallaqqaataanit atuutilersutut naatsorsuunneqartarpoq, taamaattorli 

siusinnerpaamik ulloq 1. januar 2010-mit aallartittumik. Eqqartuussissuserisutut 

fuldmægtigi eqqarsaatigalugu piffissaq ukiunik pingasunik sivisussuseqartoq 

eqqartuussissuserisutut fuldmægtigitut akuerisaanerup kingorna qaammatip tulliuttup 

aallaqqaataanit atuutilersutut naatsorsuunneqartarpoq, taamaattorli siusinnerpaamik 

ulloq 1. januar 2010-mit aallartittumik. 

 

Kapitali 2 

Ilinniartitsinermik ingerlataqarneq 

 

   § 5. Pineqartoq ilinniartitsinermi nammineq peqataanermigut § 2-mi 

piumasaqaatinik naammassinnippat ilinniartitsinermik ingerlataqarneq 

ilinniaqqinnertut § 2-mi ilaatinneqartutut naatsorsuunneqassaaq. 

Eqqartuussissuserisunut tunngaviusumiiik ilinniartitaanermi ilinniartitsinermik 

ingerlataqarneq § 2 malillugu ilinniaqqinnertut naatsorsuunneqarpoq. Taamaattorli 

ilinniartitsineq piffissap ukiunik pingasunik sivisussusillip § 4-mi taaneqartup iluani 

ilinniartitsinernik ataatsimut isigalugu assigiinnik arlalinnik ingerlataqarpat 

ilinniartitsinermik ingerlataqarneq piffissani ukiunik pingasunik sivisussusilinni 

tamani ilinniartitsinernit uteqattaarneqartunit taakkunanit ataaseq kisimi 

akuerineqarsinnaavoq. 

   Imm. 2. § 3 aamma § 4-mi piumasaqaatit ilinniartitsinermik ingerlataqarnermut 

imm. 1-imi taaneqartumut aamma atuupput. Taamaattorli ilinniartitsinermik 

ingerlataqarneq § 4 naapertorlugu piffissani ukiunik pingasunik sivisusussusilinni 

tamani annertunerpaamik ilinniartitsinermi immikkoortunut 27-nut 

akuerineqarsinnaavoq. 

 

Kapitali 3 

Atuakkiornermik ingerlataqarneq 

 

   § 6. Atuakkiornermik ingerlaqarneq ilinniaqqinnertut § 2-mi ilaatinneqartutut 

naatsorsuunneqassaaq pineqartoq 

1) atuagassiamik inatsisilerinermut tunngasumik atuakkanik naqiterisitsisarfimmi 

saqqummersinneqartumik allataqarsimappat allaqataasimappalluunniit, 

2) ilanngutassiamik inatsisilerinermut tunngasumik atuagassianik 

saqqummersitsiviup aaqqissuisuisa imarisamigut qaffasissusianik siumoortumik 

misissuereernerisa kingorna atuagassiami saqqummersinneqartumik 

allassimappat allaqataasimappalluunniit, imaluunniit 

3) inatsisilerinikkut ilisimatusarnermi soraarummeerummik, tassunga ilanngullugu 

ph.d-tut soraarummeerummik allassimappat allaqataasimappalluunniit. 

   Imm. 2. Taamaattorli atuakkiornermik ingerlataqarneq piffissani ukiunik pingasunik 

sivisussusilinni tamani § 4-mi taaneqartuni tamani  annertunerpaamik 

ilinniartitsinermi immikkoortunut 27-nut akuerineqarsinnaavoq. 

   Imm. 3. Ilinniaqqinnerup annertussusissaata naammassineqarnissaanik piumasaqaat 

naammassineqarsimanersoq § 4 naapertorlugu naliliinermi atuagassiaq 

inatsisilerinermut tunngasoq, ilanngutassiaq inatsisilerinermut tunngasut imaluunniit 

inatsisilerinikkut ilisimatusarnermi soraarummeerut ilinniarnermi 



immikkoortunngorlugit naatsorsorneqassapput, taamaalilluni akunnequsiinerit 

ilanngunnagit naqinnerit 2340-t ilinniarnermi immikkoortutut ataatsitut 

naatsorsuunneqarlutik. Saqqummiussami pineqartumi atuakkiortut arlaliusimappata 

atuakkiortup pineqartup saqqummersitami il.il. peqataaffigisai tunngavigalugit 

ilinniarnermi immikkoortut amerlassusissaat naatsorsorneqassapput. 

 

Kapitali 4 

Ilinniarnermi immikkoortunik sinneruttunik nuussineq 

 

   § 7. Eqqartuussissuserisoq eqqartuussissuserisutulluunniit fuldmægtigi piffissap 

ukiunik pingasunik sivisussusillip § 4-mi taaneqartup ingerlanerani 

eqqartuussissuserisutut inuussutissarsiornermi pingaaruteqartumut ikinnerpaamik 54-

inik immikkoortulimmi ilinniaqqinnissamik piumasaqaat qaangerpassuk tamanna 

pillugu Advokatrådimut qinnuteqarnerup kingorna ilinniarnermi immikkoortut 

sinneruttut piffissamut ukiunik pingasunik sivisussusilimmut tulliuttumut 

nuutsissinnaavaat. 

 

Kapitali 5 

 

Ingerlaavartumik ilinniaqqinnissaq pillugu piumasaqaammik atorunnaarsitsineq 

 

   § 8. Eqqartuussissuserisutut fuldmægtigi atorfimminit soraarpat, 

eqqartuussissuserisup eqqartuussissuserisutut ivertinneqarnini unitsikkallarpagu 

imaluunniit eqqartuussissuserisutut ivertinneqarneq atorunnaarpat pineqartorluunniit 

taassuminnga arsaarneqarpat ingerlaavartumik ilinniaqqinnissamik § 1-imi 

piumasaqaat atorunnaarsinneqassaaq. 

   Imm. 2. Eqqartuussissuserisutut fuldmægtigi eqqartuussissuserisutut fuldmægtigitut 

atorfinitsinneqaqqippat imaluunniit eqqartuussissuserisoq eqqartuussissuserisutut 

ivertinneqaqqippat ingerlaavartumik ilinniaqqinnissamik piumasaqaat 

atuuteqqilissaaq. Eqqartuussissuserisoq eqqartuussissuserisutulluunniit fuldmægtigi 

taamaalilluni § 4 naapertorlugu piffissamut ukiunik pingasunik sivisussusilimmut 

pissutsit imm. 1-imi taaneqartut pissutigalugit unitsinneqartumut ilaaqqilissaaq. 

Piffissap ukiunik pingasunik sivisussusillip unitsinneqarnissaa sioqqullugu 

ilinniaqqinneq pineqartup peqataaffigisaa atorunnaartutut isigineqassanngilaq. 

   Imm. 3. Inuit § 1-imi taaneqartut atorfimmik soraarnatik aammalu 

ivertinneqarnerminnik unitsitsigatik eqqartuussissuserisutut fuldmægtigitut atorfitsik 

qimassimagallarunikku imaluunniit eqqartuussissuserisoq qaammatinik marlunni 

amerlanerniluunniit atorfini qimassimagallarpagu ilinniaqqinnissamik piumasaqaat § 

9 naapertorlugu annikillisinneqassaaq, ilinniaqqinnissamik § 2-mi ilaatinneqartoq 

malinniarlugu tamanna pinngippat. Taamaattorli pissutissaqavilluni sulinnginnermut, 

assersuutigalugu napparsimaneq pissutigalugu sulinnginnermut imaluunniit 

atorfimmit pineqartumit akuerineqarluni sulinngiffeqarnermut uppernarsaateqarnissaq 

tamatumunnga piumasaqaataavoq. 

 

   § 9. 54-inik immikkoortortalimmik ilinniaqqinnissamik § 4, imm. 1-imi 

piumasaqaat, pisut § 8, imm. 3-mi taaneqartut pissutigalugit atorfiup qaammatini 

marlunni qimaqqasarnerani tamani immikkoortunik pingasunik annikillisinneqassaaq. 

 

Kapitali 6 

Ingerlaavartumik ilinniaqqinnissamik piumasaqaammik avaqqutsineq 



 

   § 10. Pisut § 8-mi taaneqartut saniatigut pisut allat eqqarsaatigalugit 54-inik 

immikkoortulimmik ilinniaqqinnissamik piumasaqaammik tamakkiisumik 

ilaannakortumilluunniit avaqqutsinissaq qinnuteqartoqarnerata kingorna Advokatrådip 

akuersissutigisinnaavaa, tak. § 4. Taamaattorli avaqqutsinissamik qinnuteqaatip 

pissutsinik inuttut imminut pingaaruteqarluinnartunik, tassunga ilanngullugu 

peqqissutsimut tunngassuteqartunik tunngavilersorneqarnissaa 

tunngavissaatinneqarpoq aammalu taakku Advokatrådimit piumasarineqarpat 

uppernarsarneqassallutik. Pineqartup ilinniaqqinnermi peqataaffigigallagai 

Advokatrådip aalajangiinissaanut tunngavissanut ilaatinneqassapput, taamaattumillu 

uppernarsarneqarnissaat piumasaqaatigineqarsinnaalluni. 

 

Kapitali 7 

 

Ingerlaavartumik ilinniaqqinnissaq pillugu piumasaqaammik, 

uppernarsaasiinissamik piumasaqaammik il.il. naammassinninnermut uppernarsaat 

 

 

   § 11. Ingerlaavartumik ilinniaqqinnissamik §§ 1-6-imi piumasaqaatinik 

naammassinninnermut uppernarsaammik nassitsinissamut piffissaliussamik 

naammaginartumik sivisussusilimmik Advokatrådi aalajangersaassaaq. Uppernarsaat 

eqqartuussissuserisumut nassiunneqassaaq, uppernarsaammullu ilanngunneqassallutik 

eqqartuussissuserisut fuldmægtigit eqqartuussisup ataani akuerisaasut. 

Eqqartuussissuserisoqarfimmi eqqartuussissuserisut eqqartuussissuserisutullu 

fuldmægtigit eqqartuussisserisoqarfimmi sulisorineqartut sinnerlugit 

eqqartuussissuserisoqarfik uppernarsaasiisinnaanersoq Advokatrådimit 

aalajangerneqarsinnaavoq. 

   Imm. 2. Immersuiffissiaq Advokatrådimit suliarineqartoq uppernarsaasiinermut 

atorneqassaaq. 

   Imm. 3. Uppernarsaat digitalimik attaveqaatit atorlugit nassiunneqarsinnaavoq. 

Uppernarsaat digitalimik attaveqaatit atorlugit nassiunneqartoq digitaliusumik 

atsiorneqassaaq. 

 

   § 12. Eqqartuussissuserisup ivertinneqarnini unitsikkallarpagu imaluunniit 

ivertitsineq atorunnaarsinneqarpat pineqartumilluunniit arsaarinnissutigineqarpat 

eqqartuussissuserisup uppernarsaat § 11-mi taaneqartoq tunniutissavaa. Uppernarsaat 

unitsitsigallarnerup, atorunnaarsitsinerup arsaarinninnerulluunniit kingorna 

kingusinnerpaamik qaammatip ataatsip kingorna Advokatrådimit tiguneqarsimassaaq. 

 

   § 13. Advokatrådimit qinnutigineqarpat, ingerlaavartumik ilinniaqqinnissamik §§ 1-

6-imi piumasaqaatinik naammassinninnermut uppernarsaammik, ilinniaqqinnissat 

sinneruttut § 7 naapertorlugu nuunneqarnissaannut tunngavissaqarneranut 

uppernarsaammik kiisalu ingerlaavartumik ilinniaqqinnissamut piumasaqaatit §§ 8-

10-mi aalajangersakkat naapertorlugit atorunnaarsinneqarnerannut 

annikillisinneqarnissaannulluunniit uppernarsaammik saqqummiussinissaminut 

eqqartuussissuserisoq kinaluunniit pisussaatitaavoq. 

   Imm. 2. Aammattaaq Advokatrådimit qinnutigineqarpat, eqqartuussissuserisutut 

fuldmægtigit pineqartup ataani akuerisaasut eqqarsaatigalugit uppernarsaatip imm. 1-

imi taaneqartup saqqummiunnissaanut eqqartuussissuserisoq pisussaatitaavoq. 



   Imm. 3. Aammattaaq uppernarsaammik § 11-mi taaneqartumik piffissap 

aalajangersarneqartup iluani nassitseqqullugu Advokatrådip eqqartuussissuserisoq 

peqqusinnaavaa. 

 

Kapitali 8 

Nalunaarummi matumani il.il. maleruaqqusanik avaqqutsineq 

 

   § 14. Eqqartuussissuserisup nalunaarummi matumani maleruaqqusanik imaluunniit 

nalunaarut naapertorlugu peqqusissutinik Advokatrådimit nalunaarutigineqartunik  

malinninnginnera eqqartuussissuserisutut pitsaasumik ileqqoqarnissamik 

unioqqutsitsinertut naatsorsuunneqassaaq, Advokatrådillu tamanna pillugu pineqartoq 

Advokatnævnimut naammagittaalliuutigisinnaavaa, tak. eqqartuussisarnermik 

inatsimmi § 92, tak. danskit eqqartuussisarnermik inatsisaanni § 143, imm. 2. 

   Imm. 2. Aamma tamanna atuutissaaq eqqartuussissuserisutut fuldmægtigip 

eqqartuussisusserisup ataani akuerisaasup ingerlaavartumik ilinniaqqinnissami §§ 1-6-

imi piumasaqaatigineqartumi peqataanissaa eqqartuusissuserisup naammaginartumik 

qulakkeerniarsimanngippagu. 

 

Kapitali 9 

Atuutilerfissaa 

 

§ 15. Nalunaarut manna ulloq 1. januar 2010 atuutilerpoq. 

 

Justitsministeriet, ulloq 16. december 2009 

BRIAN MIKKELSEN 

/ Birgit Thostrup Christensen 


